
Tema: Houvas aan God wanneer Hy jou diep ontnugter, stukkend en verlate laat voel. 

 

Lofsang ter voorbereiding van die erediens 

Ps. 150 – 1: 1,2 

Ps. 149 – 1: 1,2  

Nuwe Sb 1 – 10: 1,3 (Mel Lied 199)  

  

God en ons ontmoet mekaar 

Intreelied: Sb 1 – 6: 1 

Votum 

Seën 

Loflied Ps. 44 – 2: 1,2,4,5 

Geloofsbelydenis: 12 Artikels 

  

Ons verootmoedig ons voor God 

Wet: Eks. 20  

Sing Ps 22 – 1: 1,8 

Gebed 

  

God bedien aan ons sy Woord en ons ontvang dit aktief in geloof 

Skriflesing: 2 Kronieke 36: 11 – 21  

                   Klaagliedere 1  

Teksverse: Klaagliedere 1: 1a, 9b en 17a. 

Woordverkondiging. 

  

Ons antwoord op die Woordbediening 

Gebed 
Liefdegawe 
Sing Ps 42 – 3: 3,5 
Seën 
Amenlied: Sb 13-2.  

Voorspoedige Nuwejaar!  
Dit is die woorde waarmee ons mekaar die afgelope paar dae gegroet het en met goeie 
bedoeling vir mekaar toegewens het. Maar, brs en srs, wat daarvan as 2024 nie so 
voorspoedige jaar gaan wees nie? Wat sal gebeur as ons hierdie jaar dalk diep 
ontnugter word deur wat met ons gaan gebeur? Sal ons die Here nog toegewyd dien? 
Sal ons aan Hom bly vashou as alles verskriklik skeefloop? Sal ons nog geloof in God 
hê en op Hom bly hoop wanneer slegte dinge ons tref? 
 
Die volk Israel het so ŉ geweldige ontnugtering in die jaar 586 vC beleef. Dit was nie 
vir hulle ŉ voorspoedige jaar nie – inteendeel! ŉ Ondenkbare, vernietigende en 
skrikwekkende ramp het die volk getref! Dit het die volk tot in hulle diepste wese geruk 
en hulle lewe vir altyd verander! Hulle was totaal ontnugter deur die gebeure en was 
stukkend geslaan en dit het vir hulle gevoel asof niemand hulle kan help nie!  
 
Net so ontnugter, stukkend en verlate kan ŉ gelowige voel as ŉ ramp hom of haar tref! 
Ons gemeenskap was die afgelope week geruk met die dood van Casper en Estelle 
Botha en nog ŉ vlieënier in ŉ vliegtuigongeluk! Die lewe van hulle drie seuns is vir altyd 
verander! Daar is van ons lidmate wat deur diep persoonlike worstelinge gaan. Bv 
iemand wat met ongeneeslike siekte worstel: die dokters het gesê: daar is niks meer 
te doen nie! Verslae, ontnugter, stukkend en verlate! So voel mens as die jaar nie 
voorspoed nie, maar teëspoed inhou! 
 
Brs en srs, wat maak ŉ mens dan? Die boek Klaagliedere gee hierop ŉ antwoord! Hier 
in hoofstuk 1 kom die boodskap van hoop vir mense in sulke omstandighede: Houvas 
aan God wanneer Hy jou diep ontnugter, stukkend en verlate laat voel! Houvas aan 
God terwyl jy worstel met wat met jou gebeur! Ja, houvas aan die Here - by Hom alleen 
is daar hoop!  
 
Brs en srs, om die boodskap van Klaagliedere te verstaan moet ons die hele 
geskiedenis van Israel in ag neem! Nadat die Here die volk uit Egipte gered het en 
hulle op pad was na die beloofde land, het die Here deur Moses baie duidelik die doel 
van sy optrede met hulle uitgespel. Die Here het hulle gered op grond van sy verbond 
met Abraham en hulle ontvang die beloofde land sodat hulle daar – tussen die 
heidense nasies - die Here kan dien en so ŉ lig vir die nasies kan wees. Deur hulle 
moet ander volke tot geloof in die Here kom!  
 
In sy laaste boodskap aan die volk in Deuteronomium het Moses baie duidelik die volk 
gewaarsku dat as hulle ongehoorsaam aan die Here gaan wees en nie hulle roeping 
uitleef nie, sal Hy hulle uit die land wegneem en hulle tussen die heidense nasies 
verstrooi! En dit is presies wat gebeur het. Deur die geskiedenis heen het die volk al 
hoe meer ongehoorsaam aan die Here geword. Die profete het een na die ander die 
volk gewaarsku dat die Here gaan optree omdat hulle Hom nie dien nie! In die 
geskiedenis sien ons dat – op ŉ paar uitsonderings na - die konings en die volk die 
Here al hoe meer en meer verlaat het!   
 
En daarom stuur die Here in die jaar 586 die magtige koning Nebukadnesar van Babel 
om Jerusalem aan te val, die tempel, die koning se paleis, die hele stad en die land 
finaal te verwoes. Dit was die einde van die volk Israel se roemryke bestaan! Hulle het 
alles verloor. Uit menslike oogpunt was die volk dood!  

En daar tussen die puin van die afgebrande en verwoeste stad, met die gemoed van 
iemand wat alles verloor het, is die boek Klaagliedere geskryf! Dit was gebruik in die 
Oosterse kultuur dat mense ŉ klaaglied skryf en sing wanneer iemand doodgaan. 
Dawid se klaaglied oor Jonatan en Saul is voorbeelde hiervan. Jeremia skryf ook ŉ 
klaaglied oor die dood van koning Josia. En nou word die dood van Israel bekla in 
hierdie 5 klaagliedere. 
 
Hoofstukke 1, 2 en 4 begin met die woorde: “Ag hoe” en dan word die “verskrikking” 
beskryf! “Ag hoe”. ŉ Uitroep van diep ontnugtering met wat gebeur! ŉ Beskrywing van 
absolute verlorendheid, verslaenheid en eensaamheid! Ons lees hier van rou emosie 
oor mense se verwoeste lewe en liggame! Die ŉ beskrywing van verwoesting en 
wreedheid! Dit is verwoording van soekende gedagtes wat vasdraai en oor en oor deur 
die kop maal! Net maar soos ek en jy ons eie smart beleef!  
 
Maar brs en srs, tussen die gehuil en die trane, die vrae en die geworsteling oor wat 
gebeur het, gee die Here hoop! As alles in 2024 skeefloop is daar steeds hoop! 
 
Hierdie troosvolle hoop op God word in ons teksgedeelte op drie openbaringe van God 
gebou!  
 
Die eerste wat God ons leer, is: Dit is God wat optree! Dwarsdeur die hoofstuk 
weerklink dit soos ŉ refrein: dit is die Here wat hierdie dinge doen! Hoe bring hierdie 
skokkende waarheid vir ŉ mens hoop?  
 
Moses het dit reeds in Deuteronomium verduidelik: Die mense sal dink dit is die 
oormag van die afgode van die heidense nasies wat Israel verswelg het! Hulle gode 
was sterker as God! Dit is mos wat ons baie keer dink wanneer rampe ons tref: dit is 
Satan wat my beet het, dit is bose magte wat oor my die oorhand kry, daarom gebeur 
hierdie dinge met my! Satan het my geliefde weggeneem, die bose magte van die 
wêreld het my in hierdie siekte of ellende laat beland!  
 
En daarom maak die Here dit duidelik: Dit is Hy wat optree! My lewe is in die hande 
van die Here! Hy regeer oor my en Hy tree op in my lewe! Maar waarom is dit dan so 
moeilik om dit te glo! Waarom word ons dan ontnugter as die Here slegte dinge met 
ons laat gebeur? Omdat ons dieselfde fout as Israel maak! Brs en srs, een van Israel 
se grootste sondes was dat hulle gedink het die Here sal nooit so iets met hulle laat 
gebeur nie! 
 
Hulle het geglo dat hulle die geliefde en uitverkore volk van die Here is en dat Hy 
nooit sal toelaat dat hierdie slegte ding gebeur nie! Slegte dinge gebeur mos nie met 
goeie mense nie! Hulle is die uitverkore volk – die Here sal nooit toelaat dat dit met 
sy geliefde volk gebeur nie!  
Die profeet Jeremia het hulle baie keer teen hierdie valse beskouing gewaarsku. ŉ 
Voorbeeld daarvan is Jeremia 7. Daar lees ons:  
(Wys skyfie)  
“3So sê die Here die Almagtige, die God van Israel: Maak julle lewe en julle dade reg, 
dat Ek julle kan laat bly in hierdie land. 4Moenie julle vertroue stel in leuens nie. Julle 
sê: “Ons is veilig! Dit is die Here se tempel, dit is die Here se tempel, dit is die Here se 
tempel!” 5Maak liewers julle lewe en julle dade reg. Doen aan mekaar wat reg is, 
6moenie vreemdelinge, weeskinders en weduwees onreg aandoen nie, moenie mense 

onskuldig om die lewe bring in hierdie land nie en moenie ander gode dien nie. Dit sal 
onheil oor julle bring. “ 
 
Geliefdes, ons moet vanmore leer uit die volk se ontnugtering met wat met hulle gebeur 
het! Hulle het geglo: dit sal nooit gebeur nie! Ons is veilig! Nee, slegte dinge gebeur 
met goeie mense, maar God bly in beheer van ons lewe! Hy is in beheer! En Hy doen 
altyd wat reg is in my lewe! Dit bely die volk in vers 18: die Here tree reg op!  
Hoe min ek en jy ook al mag verstaan waarom die Here sekere dinge in ons lewe doen, 
ons enigste troos lê in die feit dat die Here, ons God en Vader altyd die regte ding 
doen! Die Here leer ons dit ook in Romeine 8. Alles werk ten goede! Hoe seer ons ook 
al mag kry, ons weet dat God altyd ŉ goeie bedoeling daarmee het! En dit bring troos 
en hoop!  
 
 
Die tweede waarheid in ons teks waarop ons hoop gebou word, is die feit dat God se 
optrede ons altyd tot selfondersoek bring. Selfondersoek wat ons nader aan Hom 
bring!  
 
Oor en oor word dit in die gedeelte herhaal, maar vers 9 is seker die dieptepunt van 
hierdie selfondersoek as Jerusalem bely: sy “het diep geval” en nou sien sy haar sonde 
raak! Nou besef die volk dat dit waarteen Moses en die profete hulle gewaarsku het 
en dit waaraan hulle-hulle nie gesteur het nie, het nou waar geword! Die Here straf 
hulle oor hulle sonde!  
 
Hulle het die Here getart met hulle ongehoorsaamheid en hulle voortdurende 
wegdwaal van die Here om afgode te dien! In plaas daarvan dat hulle die heidense 
nasies na God toe gelei het, het die nasies hulle weg van God gelei na afgodery! En 
hulle het daarin volhard ten spyte van die Here se vermaninge en waarskuwing! Nou 
word hulle gestraf! 
 
Geliefdes, ons hoop en troos in teëspoed is dat die Here ons altyd tot selfondersoek 
wil bring! ŉ Selfondersoek wat ons lewe weer op Hom rig! Selfondersoek wat ons 
verhouding met Hom weer herstel! Wat ons weer met God in lyn bring!  
God het so hard teen Israel opgetree hoofsaaklik vanweë hulle volgehouë 
ongehoorsaam en sondige lewe! Daarom moet ek ook altyd vra: Here waarin het ek 
van U weggedwaal en wat is dit wat U my wil leer? Want God wil altyd ŉ goeie uitkoms 
met ons seerkry bewerk. Dit leer die Here ons baie duidelik in Jakobus 1!  
 
As die Here dan teëspoed op my pad bring, dan moet ek vra: waartoe wil die Here my 
lei! Israel se opdrag was om ŉ lig vir die nasies te wees! Hulle mag nie hulle 
bevoorregte posisie gebruik het om net ŉ lekker lewe in die beloofde land te lewe nie! 
Nee, hulle het ŉ lewenstaak van God ontvang: wees lig vir die nasies! Bring die 
heidene tot bekering! En dit bly die lewenslange taak van die kerk van die Here en van 
elke gelowige!  
 
Ons is nie deel van God se kerk om maar net al die voordele en guns uit God se hand 
te ontvang nie! Ons is kerk om ŉ lig vir die nasies te wees! Ek kan nie maar net in God 
glo sodat ek deur God versorg kan word en ek vir myself ŉ lekker koninkryk hier op 
aarde kan bou waar ek my besig hou met alles wat vir my goed en lekker is en ek is 

nie besig om lewensroeping te vervul nie! God staan nie in ons diens nie, ons staan in 
God se diens! En dit moet ons ook hier aan die begin van 2024 weer opnuut besef!  
 
Hierdie jaar is ŉ jaar waarin ons as gemeente en ek as gelowige moet besig wees met 
dit waartoe God my roep! Ons moet lig en sout wees! Ons moet God se koninkryk bou 
– dit is die hooftaak van ons lewe! Is dit deel van my nuwejaarsvoornemens? Is dit 
waarmee ek en jy gaan besig wees? Is die kerk daarmee besig? Is dit nie die rede 
waarom die GKSA so krimp en kleiner word nie?  
 
Hierdie dinge het die stukkend geslaande volk opnuut in selfondersoek besef en dit 
was die begin van die herstel van hulle verhouding met die Here!  
 
Die derde bron van hoop in ons teks lê in die refrein van die volk se belewenis van 
absolute verlatenheid en hulpeloosheid in hierdie verskriklike ellende!  
Kyk saam met my in die teks: 
Vers 1 – Ag hoe verlate lê die stad!  
Vers 2 – daar is niemand om haar te troos nie 
Vers 7 – niemand help nie 
Vers 9 – niemand staan haar by nie 
Vers 16 en 17 is seker die hoogtepunt van hierdie verlatenheid: daar is geen trooster 
naby nie! Sion steek haar hande uit om hulp te kry – maar daar is niemand wat haar 
bystaan nie!  
Vers 21 – hulle hoor my sug maar niemand kom staan my by nie!  
 
En tog, geliefdes, telkens roep sy uit: Here sien tog raak wat met my gebeur!  Vers 9. 
Vers 11: Kyk tog, Here en sien raak wat met my gebeur! Vers 20: Kyk na my nood 
Here! Want die volk weet: Die Here is daar, hou vas net aan die Here! Hy sal jou help! 
Jy is nie alleen nie – al voel jy diep ontnugter, al is jy stukkend geslaan, al voel jy 
niemkand kan help nie! Hou vas aan die Here!  
 
Israel weet: die Here sal help! Hulle vashou aan die Here midde hierdie verskriklike 
ellende is ŉ verkondiging van God se verbondstrou! Hy sal help!  
 
Hoe weet ek en jy dit?  Want daar was nog Iemand wat so verskriklik gely het! Hy was 
onskuldig maar Hy moes betaal vir die skuld van sondaar mense sodat God altyd by 
sy kinders sal wees in hulle nood! Hierdie teenwoordigheid van God in my grootste 
ellend het Jesus Christus vir ons kom bewerk! Hy is Immanuel – God met ons!   
 
Hy moes die onbeskryflike lyding van hierdie wêreld en die kruis en dood ervaar! Ook 
Hy het ŉ klaaglied geskryf en gesing op die dag van sy dood! Hy moes verskriklike en 
ware eensaamheid en Godverlatenheid ly toe Hy aan die kruis uitgeroep het: “My God, 
met God waarom het U my verlaat? Niemand om Hom te help nie! Stukkend geslaan, 
gebroke en verlate! Totaal alleen dra Hy die straf van die mense vir wie God liefhet!  
 
Brs en sr, dit is wat God deur Christus doen omdat Hy ons liefhet en omdat Hy altyd 
teenwoordig wil wees in ons nood en lyding! Daarom sal ons nooit alleen wees nie!  
 
Die Here is altyd teenwoordig in my grootste nood en ellende! Deur sy Gees gee Hy 
aan stukkende mense bomenslik geloof en krag om midde die teespoed staande te 
kan bly!  

En dit is ook ons troos vir 2024! As 2024 nie die voorspoed inhou wat ons op hoop nie 
– houvas aan die Here! Hy sal by jou wees! Al voel jy diep ontnugter met wat die Here 
in jou lewe doen, al voel jy stukkend en verlate! Houvas aan die Here – Hy is by jou en 
sal jou nooit verlaat nie! Hy alleen is ons hoop vir ŉ nuwe jaar! 
 
Amen  
 
 
 


